REZIME RADA

Transport otkrivke i mineralne sirovine predstavlja najsloženiji i najskuplji proces u rudnicima sa površinskom eksploatacijom. Zbog toga je od posebne važnosti ovaj vid transporta učiniti što efikasnijim i ekonomičnijim. Ovaj transport se pored tračnim transporterima vrši i kamionima velike nosivosti.

Kamionski sistemi transporta otkrivke predstavljaju dio tehnološkog procesa kojim se zaokružuje jedan radni ciklus na otkrivanju uglja, počev od bušenja i miniranja, zatim utovara i transporta do odlaganja na odlagalištima.
U radu su obrađeni damperi velike nosivosti koji imaju dizelelektrični pogon gdje se prenos momenta na vučne točkove ostvaruje po modifikovanom Ward-Leonard-ovom sistemu. U tom smislu je obrađen ovaj sistem, odnosno opisan je način regulacije brzine elektromotornog pogona (EMP) promjenom napona izvora.
Nadalje definisan je i analiziran način ostvarenja vučnog i kočnog momenta pogonskog sistema dampera. Analitičkom metodom određena je koleracija između mehaničkih veličina (moment, sila) i električnih (napon, struja) u oba ova slučaja, a sve je ilustrirano odgovarajućim upravljačkim šemama i dijagramima.
Izvršena je analiza ovog sistema EMP primijenjenog na damperima velike nosivosti, koji se nalaze u eksploataciji u Rudniku mrkog uglja "Banovići".
Analiziran je rad DEK u dinamičkim prelaznim režimima rada, u procesu pokretanja, na uzbrdici pri povećanom opterećenju i kočenju na nizbrdici, obzirom na promjenljivu kretnu rudničku trasu. Pokazano je na koji način se uticajem na prelazne dinamičke režime, smanjenjem neželjenih kvarova može povećati raspoloživost DEK i smanjiti ukupne troškove transporta.

Ova istraživanja pokazuju kako se primjenom savremenih naučnih metoda i tehničkih rješenja mogu uticajem na dinamičke prelazne procese EMP, značajnije poboljšati efekti u eksploataciji dizel-električnih kamiona. Korištenjem najnovijih tehnologija u ovoj oblasti omogućena je manja ovisnost ljudskog faktora u eksploataciji, čime se smanjuju neželjeni kvarovi i povećava raspoloživost DEK, odnosno troškovi transporta mineralne sirovine.
